LOOP SAAM MET LEIPOLDT DIE R62 BRANDEWYNPAD

“Die brandewyn wat jy die lekkerste vind, is die soort wat met jou die beste sal akkordeer. Moenie geimponeer word deur etikette of advertensies nie; maak jou eie keuse volgens jou eie smaak. En behandel daarna jou keuse met liefde en verstand.” 
Dit was hoe Afrikaanse digter C Louis Leipoldt ons so ‘n halfeeu gelede aanbeveel het om brandewyn te geniet. Daar was ook die glasie ‘na ‘n goeie middag- of aandete’; saam met of na die koffie ‘as jy hom in sy naakte reinheid wil inslurp’; met. ‘skoon bronwater’ of met ‘spuitwater’. Leipoldt het geken van brandewyn geniet. 

Maar wat dié wyse man – ook mediese dokter, botanikus, kok, en filosoof - toentertyd nooit sou kon raai nie, was dat ons deesdae nie tuis hoef te bly om ons brandewyntjie te geniet nie. Die leweliewende Leipoldt sou sekerlik die kans aangegryp het om die wynlande binne te vaar en by die menigte kelders aan te klop om brandewyn te proe – en ‘n bottel of drie in te pak om verder by die huis te gaan verken.

Hoed op die kop, pyp in die mond, sou die deftige man van woorde sy nuwe kraakvars brandewynroete brosjure met belangstelling bestudeer het. Na aan Kaapstad, binne halfuur se ry (miskien langer in Leipoldt se tyd), lê die Wes-Kaapse Brandewynroete. Maar die avontuurlike Leipoldt se koers staan hierdie keer ‘annerkant die berg’ – om die R62 Brandewynroete op pad Oudtshoorn toe te verken. 

Hier, op die R62 Brandewynroete, dwaal die gees van Kosie Marais, landboukundige, boer, besigheidsman, argitek, politikus en skerpskutter. En skepper in the 1930’s van die legendariese Klipdrift. Ontdek die moderne Klipdrift brandewyne – daar’s nou meer as een – by die sjiek, lekker-lag, lekker-eet Huis van Klipdrift op Robertson.

Gesels met Carel Nel van Boplaas, Oom Danie Grundling van Grundheim en Radé Meyer van Mons Ruber oor hul voorgeslag-pioniersdistilleerders en CJ Langenhoven’s se ‘Kannaland’. By Kango, die oudste koöperatiewe kelder in Oudshoorn talm hy vir nog ‘n proetjie Hanepoot brandewyn. En by Barrydale Kelder vloei die stories oor toentertyd se handelaar-par-excellence, Joseph Barry, en sy nefies wat die goudgeel likeur oor die lengte en breedte van die ou Kaap laat vloei het terwyl, terug op Worcester, gooi die KWV Huis van Brandewyn ‘n blik op die imposante sy van brandewynmaak.

By die huis gekom, sou Leipoldt heelwaarskynlik neersak langs die vuurherd, sy ‘warm drankie’ byderhand. Of buite op ‘n bankie in ‘n sonkol met klein teugies sy potketelbrandewyn met ys geniet. Of laatnag met vriende aan sy brandewyn ‘in al sy naakte reinheid’ smul.

(Uittreksels uit ‘Ons brandewyn’ in Polfyntjies vir die Proe: C Louis Leipoldt.)

